
Shri Shuklayajurvediya Rudrashtadhyayi

શ્રીશુક્લયજુર્વેદીય રુદ્રાષ્ટાધ્યાયી

॥ ૐ શ્રી ગણેશાય નમઃ ॥
ૐ

મઙ્ગલાચરણમ્
વન્દે સિદ્ધિપ્રદં દેવં ગણેશં પ્રિયપાલકમ્ ।
વિશ્વગર્ભં ચ વિઘ્નેશં અનાદિં  મઙ્ગલં  વિભૂમ્ ॥
અથ ધ્યાનમ્ -
ધ્યાયેન્નિત્યં મહેશં રજતગિરિનિભં ચારુ ચન્દ્રવતંસમ્ ।
રત્નાકલ્પોજ્જ્વલાઙ્ગં  પરશુમૃગવરાભીતિહસ્તં પ્રસન્નમ્ ॥ ૧॥
પદ્માસીનં સમન્તાત્સ્તુતમમરગણૈર્વ્યાઘ્રકૃતિં   વસાનમ્ ।
વિશ્વાદ્યં વિશ્વવન્દ્યં નિખિલભયહરં પઞ્ચવક્ત્રં ત્રિનેત્રમ્ ॥ ૨॥

અથ પ્રથમોઽધ્યાયઃ ।
હરિઃ ૐ

ગણાનાં ત્વા ગણપતિꣳ હવામહે પ્રિયાણાં ત્વા પ્રિયપતિꣳ હવામહે
નિધીનાં ત્વા નિધિપતિꣳ હવામહે વસો મમ ।
આહમજાનિ ગર્ભધમા ત્વમજાસિ ગર્ભધમ્ ॥ ૧॥
ગાયત્રી ત્રિષ્ટુબ્જગત્યનુષ્ટુપ્પઙ્ક્ત્યા   સહ ।
બૃહત્યુષ્ણિહા કકુપ્સૂચીભિઃ શમ્યન્તુ ત્વા ॥ ૨॥
દ્વિપદાયાશ્ચતુષ્પદાસ્ત્રિપદાયાશ્ચષટ્પદાઃ ।
વિચ્છન્દા યાશ્ચ સચ્છન્દાઃ સૂચીભિઃ શમ્યન્તુ ત્વા ॥ ૩॥
સહસ્તોમાઃ સહચ્છન્દસ આવૃતઃ સહપ્રમા ઋષયઃ સપ્ત દૈવ્યાઃ ।

પૂર્વેષાં પન્થામનુદૃશ્ય ધીરા અન્વાલેભિરે રથ્યો ન રશ્મીન્ ॥ ૪॥
(શિવસઙ્કલ્પસૂક્તમ્ ।)

યજ્જાગ્રતો દૂરમુદૈતિ દૈવં તદુ સુપ્તસ્ય તથૈવૈતિ ।
દૂરઙ્ગમં  જ્યોતિષાં જ્યોતિરેકં તન્મે મનઃ શિવસઙ્કલ્પમસ્તુ ॥ ૧॥
યેન કર્માણ્યપસો મનીષિણો યજ્ઞે કૃણ્વન્તિ વિદથેષુ ધીરાઃ ।
યદપૂર્વં યક્ષમન્તઃ પ્રજાનાં તન્મે મનઃ શિવસઙ્કલ્પમસ્તુ ॥ ૨॥
યત્પ્રજ્ઞાનમુત ચેતો ધૃતિશ્ચ યજ્જ્યોતિરન્તરમૃતં પ્રજાસુ ।
યસ્માન્નઽઋતે કિં  ચન કર્મ ક્રિયતે તન્મે મનઃ શિવસઙ્કલ્પમસ્તુ ॥ ૩॥
યેનેદં ભૂતં ભુવનં ભવિષ્યત્પરિગૃહીતમમૃતેન સર્વમ્ ।
યેન યજ્ઞસ્તાયતે સપ્તહોતા તન્મે મનઃ શિવસઙ્કલ્પમસ્તુ ॥ ૪॥
યસ્મિન્નૃચઃ સામ યજૂꣳષિ યસ્મિન્ પ્રતિષ્ઠિતા રથનાભાવિવારાઃ ।
યસ્મિꣳશ્ચિત્તꣳ સર્વમોતં પ્રજાનાં તન્મે મનઃ શિવસઙ્કલ્પમસ્તુ ॥ ૫॥
સુષારથિરશ્વાનિવ યન્મનુષ્યાન્નેનીયતેઽભીશુભિર્વાજિન ઇવ ।
હૃત્પ્રતિષ્ઠં યદજિરં જવિષ્ઠં તન્મે મનઃ શિવસઙ્કલ્પમસ્તુ ॥ ૬॥
ઇતિ રુદ્રે પ્રથમોઽધ્યાયઃ ॥ ૧॥

અથ દ્વિતીયોઽધ્યાયઃ ।
(પુરુષસૂક્તમ્ ।)
હરિઃ ૐ

સહસ્રશીર્ષા પુરુષઃ સહસ્રાક્ષઃ સહસ્રપાત્ ।
સ ભૂમિꣳ સર્વતઃ સ્પૃત્વાત્યતિષ્ઠદ્દશાઙ્ગુલમ્  ॥ ૧॥
પુરુષ એવેદꣳ સર્વં યદ્ભૂતં યચ્ચ ભાવ્યમ્ ।
ઉતામૃતત્વસ્યેશાનો યદન્નેનાતિરોહતિ ॥ ૨॥
એતાવાનસ્ય મહિમાતો જ્યાયાઁશ્ચ પૂરુષઃ ।
પાદોઽસ્ય વિશ્વા ભૂતાનિ ત્રિપાદસ્યામૃતં દિવિ ॥ ૩॥
ત્રિપાદૂર્ધ્વ ઉદૈત્પુરુષઃ પાદોઽસ્યેહાભવત્પુનઃ ।
તતો વિષ્વઙ્ વ્યક્રામત્સાશનાનશને અભિ ॥ ૪॥
તતો વિરાડજાયત વિરાજો અધિ પૂરુષઃ ।

સ જાતો અત્યરિચ્યત પશ્ચાદ્ભૂમિમથો પુરઃ ॥ ૫॥
તસ્માદ્યજ્ઞાત્સર્વહુતઃ સમ્ભૃતં પૃષદાજ્યમ્ ।
પશૂઁસ્તાઁશ્ચક્રે વાયવ્યાનારણ્યા ગ્રામ્યાશ્ચ યે ॥ ૬॥
તસ્માદ્યજ્ઞાત્સર્વહુત ઋચઃ સામાનિ જજ્ઞિરે ।
છન્દાꣳસિ જજ્ઞિરે તસ્માદ્યજુસ્તસ્માદજાયત ॥ ૭॥
તસ્માદશ્વા અજાયન્ત યે કે ચોભયાદતઃ ।
ગાવો હ જજ્ઞિરે તસ્માત્તસ્માજ્જાતા અજાવયઃ ॥ ૮॥
તં યજ્ઞં બર્હિષિ   પ્રૌક્ષન્પુરુષં જાતમગ્રતઃ ।
તેન દેવા અયજન્ત સાધ્યા ઋષયશ્ચ યે ॥ ૯॥
યત્પુરુષં વ્યદધુઃ કતિધા વ્યકલ્પયન્ ।
મુખં કિમસ્યાસીત્ કિં  બાહૂ કાવૂરુ પાદા ઉચ્યેતે ॥ ૧૦॥ (કિમૂરુ)

બ્રાહ્મણોઽસ્ય મુખમાસીદ્બાહૂ રાજન્યઃ કૃતઃ ।
ઊરુ તદસ્ય યદ્વૈશ્યઃ પદ્ભ્યાꣳ શૂદ્રો અજાયત ॥ ૧૧॥
ચન્દ્રમા મનસો જાતશ્ચક્ષોઃ સૂર્યો અજાયત ।
શ્રોત્રાદ્વાયુશ્ચ પ્રાણશ્ચ મુખાદગ્નિરજાયત ॥ ૧૨॥
નાભ્યા આસીદન્તરિક્ષꣳ શીર્ષ્ણો દ્યૌઃ સમવર્તત ।
પદ્ભ્યાં ભૂમિર્દિશઃ   શ્રોત્રાત્તથા લોકાઁ૨ ॥ અકલ્પયન્ ॥ ૧૩॥
યત્પુરુષેણ હવિષા દેવા યજ્ઞમતન્વત ।
વસન્તોઽસ્યાસીદાજ્યં ગ્રીષ્મ ઇધ્મઃ શરદ્ધવિઃ ॥ ૧૪॥
સપ્તાસ્યાસન્પરિધયસ્ત્રિઃસપ્ત સમિધઃ કૃતાઃ ।
દેવા યદ્યજ્ઞં તન્વાના અબધ્નન્ પુરુષં પશુમ્ ॥ ૧૫॥
યજ્ઞેન યજ્ઞમયજન્ત દેવાસ્તાનિ ધર્માણિ પ્રથમાન્યાસન્ ।
તે હ નાકં મહિમાનઃ સચન્ત યત્ર પૂર્વે સાધ્યાઃ સન્તિ દેવાઃ ॥ ૧૬॥
અદ્ભ્યઃ સમ્ભૃતઃ પૃથિવ્યૈ રસાચ્ચ વિશ્વકર્મણઃ સમવર્તતાગ્રે ।
તસ્ય ત્વષ્ટા વિદધદ્રૂપમેતિ તન્મર્ત્યસ્ય દેવત્વમાજાનમગ્રે ॥ ૧૭॥
વેદાહમેતં પુરુષં મહાન્તમાદિત્યવર્ણં તમસઃ પરસ્તાત્ ।
તમેવ વિદિત્વાઽતિ મૃત્યુમેતિ નાન્યઃ પન્થા વિદ્યતેઽયનાય ॥ ૧૮॥

પ્રજાપતિશ્ચરતિ ગર્ભે અન્તરજાયમાનો બહુધા વિ જાયતે ।
તસ્ય યોનિં  પરિપશ્યન્તિ ધીરાસ્તસ્મિન્હ તસ્થુર્ભુવનાનિ વિશ્વા ॥ ૧૯॥
યો દેવેભ્ય આતપતિ યો દેવાનાં પુરોહિતઃ ।
પૂર્વો યો દેવેભ્યો જાતો નમો રુચાય બ્રાહ્મયે ॥ ૨૦॥
રુચં બ્રાહ્મ્યં  જનયન્તો દેવા અગ્રે તદબ્રુવન્ ।
યસ્ત્વૈવં બ્રાહ્મણો વિદ્યાત્તસ્ય દેવા અસન્વશે ॥ ૨૧॥
શ્રીશ્ચ તે લક્ષ્મીશ્ચ પત્ન્યાવહોરાત્રે પાર્શ્વે નક્ષત્રાણિ રૂપમશ્વિનૌ વ્યાત્તમ્ ।
ઇષ્ણન્નિષાણામું મ ઇષાણ સર્વલોકં મ ઇષાણ ॥ ૨૨॥
ઇતિ રુદ્રે દ્વિતીયોઽધ્યાયઃ ॥ ૨॥

અથ તૃતીયોઽધ્યાયઃ ।
(અપ્રતિરથસૂક્તમ્ ।)
હરિઃ ૐ

આશુઃ શિશાનો વૃષભો ન ભીમો ઘનાઘનઃ ક્ષોભણશ્ચર્ષણીનામ્ ।
સંક્રન્દનોઽનિમિષ એકવીરઃ શતꣳ સેના અજયત્સાકમિન્દ્રઃ ॥ ૧॥
સંક્રન્દનેનાઽનિમિષેણ જિષ્ણુના યુત્કારેણ દુશ્ચ્યવનેન ધૃષ્ણુના ।
તદિન્દ્રેણ જયત તત્સહધ્વં યુધો નર ઇષુહસ્તેન વૃષ્ણા ॥ ૨॥
સ ઇષુહસ્તૈઃ સ નિષઙ્ગિભિર્વશી  સꣳસ્રષ્ટા સ યુધ ઇન્દ્રો ગણેન ।
સꣳસૃષ્ટજિત્સોમપા બાહુશર્ધ્યુગ્રધન્વા પ્રતિહિતાભિરસ્તા ॥ ૩॥
બૃહસ્પતે પરિદીયા રથેન રક્ષોહામિત્રાઁ૨ અપબાધમાનઃ ।
પ્રભઞ્જન્ત્સેનાઃ પ્રમૃણો યુધા જયન્નસ્માકમેધ્યવિતા રથાનામ્ ॥ ૪॥
બલવિજ્ઞાયઃ સ્થવિરઃ પ્રવીરઃ સહસ્વાન્વાજી સહમાન ઉગ્રઃ ।
અભિવીરો અભિસત્વા સહોજા જૈત્રમિન્દ્ર રથમાતિષ્ઠ ગોવિત્ ॥ ૫॥
ગોત્રભિદં ગોવિદં વજ્રબાહું  જયન્તમજ્મ પ્રમૃણન્તમોજસા ।
ઇમꣳ સજાતા અનુ વીરયધ્વમિન્દ્રꣳ સખાયો અનુ સꣳરભધ્વમ્ ॥ ૬॥
અભિ ગોત્રાણિ સહસા ગાહમાનોઽદયો વીરઃ શતમન્યુરિન્દ્રઃ ।
દુશ્ચ્યવનઃ પૃતનાષાડયુધ્યોઽસ્માકꣳ સેના અવતુ પ્ર યુત્સુ ॥ ૭॥
ઇન્દ્ર આસાં નેતા બૃહસ્પતિર્દક્ષિણા યજ્ઞઃ પુર એતુ સોમઃ ।

દેવસેનાનામભિભઞ્જતીનાં જયન્તીનાં મરુતો યન્ત્વગ્રમ્ ॥ ૮॥
ઇન્દ્રસ્ય વૃષ્ણો વરુણસ્ય રાજ્ઞ આદિત્યાનાં મરુતાꣳ શર્ધ ઉગ્રમ્ ।
મહામનસાં ભુવનચ્યવાનાં ઘોષો દેવાનાં જયતામુદસ્થાત્ ॥ ૯॥
ઉદ્ધર્ષય મઘવન્નાયુધાન્યુત્સત્વનાં મામકાનાં મનાꣳસિ ।
ઉદ્વૃત્રહન્વાજિનાં  વાજિનાન્યુદ્રથાનાં જયતાં યન્તુ ઘોષાઃ ॥ ૧૦॥
અસ્માકમિન્દ્રઃ સમૃતેષુ ધ્વજેષ્વસ્માકં યા ઇષવસ્તા જયન્તુ ।
અસ્માકં વીરા ઉત્તરે ભવન્ત્વસ્માઁ૨ ઉ દેવા અવતા હવેષુ ॥ ૧૧॥
અમીષાં ચિત્તં પ્રતિલોભયન્તી ગૃહાણાઙ્ગાન્યપ્વે  પરેહિ ।
અભિ પ્રેહિ નિર્દહ હૃત્સુ શોકૈરન્ધેનામિત્રાસ્તમસા સચન્તામ્ ॥ ૧૨॥
અવસૃષ્ટા પરાપત શરવ્યે બ્રહ્મસꣳશિતે ।
ગચ્છામિત્રાન્પ્રપદ્યસ્વ મામીષાઙ્કઞ્ચનોચ્છિષઃ ॥ ૧૩॥
પ્રેતા જયતા નર ઇન્દ્રો વઃ શર્મ યચ્છતુ ।
ઉગ્રા વઃ સન્તુ બાહવોઽનાધૃષ્યા યથાસથ ॥ ૧૪॥
અસૌ યા સેના મરુતઃ પરેષામભ્યૈતિ ન ઓજસા સ્પર્ધમાના ।
તાં ગૂહત તમસાઽપવ્રતેન યથામી અન્યો અન્યં ન જાનન્ ॥ ૧૫॥
યત્ર બાણાઃ સમ્પતન્તિ કુમારા વિશિખા ઇવ ।
તન્ન ઇન્દ્રો બૃહસ્પતિરદિતિઃ શર્મ યચ્છતુ વિશ્વાહા શર્મ યચ્છતુ ॥ ૧૬॥
મર્માણિ તે વર્મણા છાદયામિ સોમસ્ત્વા રાજાઽમૃતેનાનુવસ્તામ્ ।
ઉરોર્વરીયો વરુણસ્તે કૃણોતુ જયન્તં ત્વાનુ દેવા મદન્તુ ॥ ૧૭॥
ઇતિ રુદ્રે તૃતીયોઽધ્યાયઃ ॥ ૩ ॥  

અથ ચતુર્થોઽધ્યાયઃ ।
(સૌરસૂક્તમ્ / સૂર્યસૂક્તમ્ / મિત્રસૂક્તમ્ / મૈત્રસૂક્તમ્ ।)

હરિઃ ૐ
વિભ્રાડ્બૃહત્પિબતુ સોમ્યં મધ્વાયુર્દધદ્યજ્ઞપતાવવિહ્રુતમ્ ।
વાતજૂતો યો અભિરક્ષતિ ત્મના પ્રજાઃ પુપોષ પુરુધા વિ રાજતિ ॥ ૧॥
ઉદુ ત્યં જાતવેદસં દેવં વહન્તિ કેતવઃ ।
દૃશે વિશ્વાય સૂર્યમ્ ॥ ૨॥

યેના પાવક ચક્ષસા ભુરણ્યન્તં જનાઁ૨ ॥ અનુ ।
ત્વં વરુણ પશ્યસિ ॥ ૩॥
દૈવ્યાવધ્વર્યૂ આગતꣳ રથેન સૂર્યત્વચા । મધ્વા યજ્ઞꣳ સમઞ્જાથે ।
તં પ્રત્નથાઽયં વેનશ્ચિત્રં દેવાનામ્ ॥ ૪॥
તં પ્રત્નથા પૂર્વથા વિશ્વથેમથા જ્યેષ્ઠતાતિં  બર્હિષદ  ꣳસ્વર્વિદમ્   ।
પ્રતીચીનં વૃજનં દોહસે ધુનિમાશું જયન્તમનુ યાસુ વર્ધસે ॥ ૫॥
અયં વેનશ્ચોદયત્પૃશ્નિગર્ભા જ્યોતિર્જરાયૂ રજસો વિમાને ।
ઇમમપાꣳસઙ્ગમે  સૂર્યસ્ય શિશુંન વિપ્રા મતિભી રિહન્તિ ॥ ૬॥
ચિત્રં દેવાનામુદગાદનીકં ચક્ષુર્મિત્રસ્ય   વરુણસ્યાગ્નેઃ ।
આપ્રા દ્યાવાપૃથિવી અન્તરિક્ષꣳ સૂર્ય આત્મા જગતસ્તસ્થુષશ્ચ ॥ ૭॥
આ ન ઇડાભિર્વિદથે   સુશસ્તિ વિશ્વાનરઃ સવિતા દેવ એતુ ।
અપિ યથા યુવાનો મત્સથા નો વિશ્વં જગદભિપિત્વે મનીષા ॥ ૮॥
યદદ્ય કચ્ચ વૃત્રહન્નુદગા અભિ સૂર્ય ।
સર્વં તદિન્દ્ર તે વશે ॥ ૯॥
તરણિર્વિશ્વદર્શતો   જ્યોતિષ્કૃદસિ સૂર્ય ।
વિશ્વમા ભાસિ રોચનમ્ ॥ ૧૦॥
તત્સૂર્યસ્ય દેવત્વં તન્મહિત્વં મધ્યા કર્તોર્વિતત  ꣳ સં જભાર ।
યદેદયુક્ત હરિતઃ સધસ્થાદાદ્રાત્રી વાસસ્તનુતે સિમસ્મૈ ॥ ૧૧॥
તન્મિત્રસ્ય વરુણસ્યાભિચક્ષે સૂર્યો રૂપં કૃણુતે દ્યોરુપસ્થે ।
અનન્તમન્યદ્રુશદસ્ય પાજઃ કૃષ્ણમન્યદ્ધરિતઃ સં ભરન્તિ ॥ ૧૨॥
બણ્મહાઁ૨ ॥ અસિ સૂર્ય બડાદિત્ય મહાઁ૨ ॥ અસિ ।
મહસ્તે સતો મહિમા પનસ્યતેઽદ્ધા દેવ મહાઁ૨ ॥ અસિ ॥ ૧૩॥
બટ્ સૂર્ય શ્રવસા મહાઁ૨ ॥ અસિ । સત્રા દેવ મહાઁ૨ ॥ અસિ ।
મહ્ના દેવાનામસુર્યઃ પુરોહિતો વિભુ જ્યોતિરદાભ્યમ્ ॥ ૧૪॥
શ્રાયન્ત ઇવ સૂર્યં વિશ્વેદિન્દ્રસ્ય ભક્ષત ।
વસૂનિ જાતે જનમાન ઓજસા પ્રતિ ભાગં ન દીધિમ ॥ ૧૫॥
અદ્યા દેવા ઉદિતા સૂર્યસ્ય નિરꣳહસઃ પિપૃતા નિરવદ્યાત્ ।
તન્નો મિત્રો વરુણો મામહન્તામદિતિઃ સિન્ધુઃ પૃથિવી ઉત દ્યૌઃ ॥ ૧૬॥

આ કૃષ્ણેન રજસા વર્તમાનો નિવેશયન્નમૃતં મર્ત્યં ચ ।
હિરણ્યયેન સવિતા રથેના દેવો યાતિ ભુવનાનિ પશ્યન્ ॥ ૧૭॥
ઇતિ રુદ્રે ચતુર્થોઽધ્યાયઃ ॥ ૪ ॥  

અથ પઞ્ચમોઽધ્યાયઃ ।
(રુદ્રસૂક્તમ્ / નીલસૂક્તમ્ ।)
હરિઃ ૐ

નમસ્તે રુદ્ર મન્યવ ઉતો ત ઇષવે નમઃ ।
બાહુભ્યામુત  તે નમઃ ॥ ૧॥
યા તે રુદ્ર શિવા તનૂરઘોરાઽપાપકાશિની ।
તયા નસ્તન્વા શન્તમયા ગિરિશન્તાભિ ચાકશીહિ ॥ ૨॥
યામિષું ગિરિશન્ત હસ્તે બિભર્ષ્યસ્તવે ।
શિવાં ગિરિત્ર તાં કુરુ મા હિꣳસીઃ પુરુષં જગત્ ॥ ૩॥
શિવેન વચસા ત્વા ગિરિશાઽચ્છાવદામસિ ।
યથા નઃ સર્વમિજ્જગદયક્ષ્મꣳ સુમના અસત્ ॥ ૪॥
અધ્યવોચદધિવક્તા પ્રથમો દૈવ્યો ભિષક્ ।
અહીꣳશ્ચ સર્વાઞ્જમ્ભયન્ત્સર્વાશ્ચ યાતુધાન્યોઽધરાચીઃ પરાસુવ ॥ ૫॥
અસૌ યસ્તામ્રો અરુણ ઉત બભ્રુઃ સુમઙ્ગલઃ  ।
યે ચૈનꣳ રુદ્રા અભિતો દિક્ષુ શ્રિતાઃ સહસ્રશોઽવૈષાꣳ હેડ ઈમહે ॥ ૬॥
અસૌ યોઽવસર્પતિ નીલગ્રીવો વિલોહિતઃ ।
ઉતૈનં ગોપા અદૃશ્રન્નદૃશ્રન્નુદહાર્યઃ સ દૃષ્ટો મૃડયાતિ નઃ ॥ ૭॥
નમોઽસ્તુ નીલગ્રીવાય સહસ્રાક્ષાય મીઢુષે ।
અથો યે અસ્ય સત્વાનોઽહં તેભ્યોઽકરં નમઃ ॥ ૮॥
પ્રમુઞ્ચ ધન્વનસ્ત્વમુભયોરાર્ત્ન્યોર્જ્યામ્ ।
યાશ્ચ તે હસ્ત ઇષવઃ પરા તા ભગવો વપ ॥ ૯॥
વિજ્યં ધનુઃ કપર્દિનો   વિશલ્યો બાણવાઁ૨ ॥ ઉત ।
અનેશન્નસ્ય યા ઇષવ આભુરસ્ય નિષઙ્ગધિઃ  ॥ ૧૦॥

યા તે હેતિર્મીઢુષ્ટમ હસ્તે બભૂવ તે ધનુઃ ।
તયાસ્માન્વિશ્વતસ્ત્વમયક્ષ્મયા પરિભુજ ॥ ૧૧॥
પરિ તે ધન્વનો હેતિરસ્માન્વૃણક્તુ વિશ્વતઃ ।
અથો ય ઇષુધિસ્તવારે અસ્મન્નિધેહિ તમ્ ॥ ૧૨॥
અવતત્ય ધનુષ્ટ્વꣳ સહસ્રાક્ષ શતેષુધે ।
નિશીર્ય શલ્યાનાં મુખા શિવો નઃ સુમના ભવ ॥ ૧૩॥
નમસ્ત આયુધાયાનાતતાય ધૃષ્ણવે ।
ઉભાભ્યામુત તે નમો બાહુભ્યાં  તવ ધન્વને ॥ ૧૪॥
મા નો મહાન્તમુત મા નો અર્ભકં મા ન ઉક્ષન્તમુત મા ન ઉક્ષિતમ્ ।
મા નો વધીઃ પિતરં મોત માતરં મા નઃ પ્રિયાસ્તન્વો રુદ્ર રીરિષઃ ॥ ૧૫॥
મા નસ્તોકે તનયે મા ન આયુષિ મા નો ગોષુ મા નો અશ્વેષુ રીરિષઃ ।
મા નો વીરાન્ રુદ્ર ભામિનો વધીર્હવિષ્મન્તઃ સદમિત્ત્વા હવામહે ॥ ૧૬॥
નમો હિરણ્યબાહવે સેનાન્યે દિશાં ચ પતયે નમો
નમો વૃક્ષેભ્યો હરિકેશેભ્યઃ પશૂનાં પતયે નમો
નમઃ શષ્પિઞ્જરાય ત્વિષીમતે પથીનાં પતયે નમો
નમો હરિકેશાયોપવીતિને પુષ્ટાનાં પતયે નમઃ ॥ ૧૭॥
નમો બભ્લુશાય વ્યાધિનેઽન્નાનાં પતયે નમો
નમો ભવસ્ય હેત્યૈ જગતાં પતયે નમો
નમો રુદ્રાયાતતાયિને ક્ષેત્રાણાં પતયે નમો
નમઃ સૂતાયાહન્ત્યૈ વનાનાં પતયે નમઃ ॥ ૧૮॥
નમો રોહિતાય સ્થપતયે વૃક્ષાણાં પતયે નમો
નમો ભુવન્તયે વારિવસ્કૃતાયૌષધીનાં પતયે નમો
નમો મન્ત્રિણે વાણિજાય કક્ષાણાં પતયે નમો
નમ ઉચ્ચૈર્ઘોષાયાક્રન્દયતે પત્તીનાં પતયે નમઃ ॥ ૧૯॥
નમઃ કૃત્સ્નાયતયા  ધાવતે સત્વનાં પતયે નમો
નમઃ સહમાનાય નિવ્યાધિન આવ્યાધિનીનાં પતયે નમો
નમો નિષઙ્ગિણે  કકુભાય સ્તેનાનાં પતયે નમો
નમો નિચેરવે પરિચરાયારણ્યાનાં પતયે નમઃ ॥ ૨૦॥
નમો વઞ્ચતે પરિવઞ્ચતે સ્તાયૂનાં પતયે નમો

નમો નિષઙ્ગિણ  ઇષુધિમતે તસ્કરાણાં પતયે નમો
નમઃ સૃકાયિભ્યો જિઘાꣳસદ્ભ્યો મુષ્ણતાં પતયે નમો
નમોઽસિમદ્ભ્યો નક્તઞ્ચરદ્ભ્યો વિકૃન્તાનાં  પતયે નમઃ ॥ ૨૧॥
નમ ઉષ્ણીષિણે ગિરિચરાય કુલુઞ્ચાનાં પતયે નમો
નમ ઇષુમદ્ભ્યો ધન્વાયિભ્યશ્ચ વો નમો
નમ આતન્વાનેભ્યઃ પ્રતિદધાનેભ્યશ્ચ વો નમો
નમ આયચ્છદ્ભ્યોઽસ્યદ્ભ્યશ્ચ વો નમઃ ॥ ૨૨॥
નમો વિસૃજદ્ભ્યો વિધ્યદ્ભ્યશ્ચ વો નમો
નમઃ સ્વપદ્ભ્યો જાગ્રદ્ભ્યશ્ચ વો નમો
નમઃ શયાનેભ્ય આસીનેભ્યશ્ચ વો નમો
નમસ્તિષ્ઠદ્ભ્યો ધાવદ્ભ્યશ્ચ વો નમઃ ॥ ૨૩॥
નમઃ સભાભ્યઃ સભાપતિભ્યશ્ચ વો નમો
નમોઽશ્વેભ્યોઽશ્વપતિભ્યશ્ચ વો નમો
નમ આવ્યાધિનીભ્યો વિવિધ્યન્તીભ્યશ્ચ વો નમો
નમ ઉગણાભ્યસ્તૃꣳહતીભ્યશ્ચ વો નમઃ ॥ ૨૪॥
નમો ગણેભ્યો ગણપતિભ્યશ્ચ વો નમો
નમો વ્રાતેભ્યો વ્રાતપતિભ્યશ્ચ વો નમો
નમો ગૃત્સેભ્યો ગૃત્સપતિભ્યશ્ચ વો નમો
નમો વિરૂપેભ્યો વિશ્વરૂપેભ્યશ્ચ વો નમઃ ॥ ૨૫॥
નમઃ સેનાભ્યઃ સેનાનિભ્યશ્ચ વો નમો
નમો રથિભ્યો અરથેભ્યશ્ચ વો નમો
નમઃ ક્ષત્તૃભ્યઃ સંગ્રહીતૃભ્યશ્ચ વો નમો
નમો મહદ્ભ્યો અર્ભકેભ્યશ્ચ વો નમઃ ॥ ૨૬॥
નમસ્તક્ષભ્યો રથકારેભ્યશ્ચ વો નમો
નમઃ કુલાલેભ્યઃ કર્મારેભ્યશ્ચ વો નમો
નમો નિષાદેભ્યઃ પુઞ્જિષ્ટેભ્યશ્ચ વો નમો
નમઃ શ્વનિભ્યો મૃગયુભ્યશ્ચ વો નમઃ ॥ ૨૭॥
નમઃ શ્વભ્યઃ શ્વપતિભ્યશ્ચ વો નમો
નમો ભવાય ચ રુદ્રાય ચ
નમઃ શર્વાય ચ પશુપતયે ચ

નમો નીલગ્રીવાય ચ શિતિકણ્ઠાય ચ ॥ ૨૮॥
નમઃ કપર્દિને   ચ વ્યુપ્તકેશાય ચ
નમઃ સહસ્રાક્ષાય ચ શતધન્વને ચ
નમો ગિરિશયાય ચ શિપિવિષ્ટાય ચ
નમો મીઢુષ્ટમાય ચેષુમતે ચ ॥ ૨૯॥
નમો હ્રસ્વાય  ચ વામનાય ચ
નમો બૃહતે ચ વર્ષીયસે ચ
નમો વૃદ્ધાય ચ સવૃધે ચ
નમોઽગ્ર્યાય ચ પ્રથમાય ચ ॥ ૩૦॥
નમ આશવે ચાજિરાય ચ
નમઃ શીઘ્ર્યાય ચ શીભ્યાય ચ
નમ ઊર્મ્યાય ચાવસ્વન્યાય ચ
નમો નાદેયાય ચ દ્વીપ્યાય ચ ॥ ૩૧॥
નમો જ્યેષ્ઠાય ચ કનિષ્ઠાય ચ
નમઃ પૂર્વજાય ચાપરજાય ચ
નમો મધ્યમાય ચાપગલ્ભાય ચ
નમો જઘન્યાય ચ બુધ્ન્યાય ચ ॥ ૩૨॥
નમઃ સોભ્યાય ચ પ્રતિસર્યાય ચ
નમો યામ્યાય ચ ક્ષેમ્યાય ચ
નમઃ શ્લોક્યાય ચાવસાન્યાય ચ
નમ ઉર્વર્યાય ચ ખલ્યાય ચ ॥ ૩૩॥
નમો વન્યાય ચ કક્ષ્યાય ચ
નમઃ શ્રવાય ચ પ્રતિશ્રવાય ચ
નમ આશુષેણાય ચાશુરથાય ચ
નમઃ શૂરાય ચાવભેદિને ચ ॥ ૩૪॥
નમો બિલ્મિને ચ કવચિને ચ
નમો વર્મિણે   ચ વરૂથિને ચ
નમઃ શ્રુતાય ચ શ્રુતસેનાય ચ
નમો દુન્દુભ્યાય ચાહનન્યાય ચ ॥ ૩૫॥

નમો ધૃષ્ણવે ચ પ્રમૃશાય ચ
નમો નિષઙ્ગિણે  ચેષુધિમતે ચ
નમસ્તીક્ષ્ણેષવે ચાયુધિને ચ
નમઃ સ્વાયુધાય ચ સુધન્વને ચ ॥ ૩૬॥
નમઃ સ્રુત્યાય ચ પથ્યાય ચ
નમઃ કાટ્યાય ચ નીપ્યાય ચ
નમઃ કુલ્યાય ચ સરસ્યાય ચ
નમો નાદેયાય ચ વૈશન્તાય ચ ॥ ૩૭॥
નમઃ કૂપ્યાય ચાવટ્યાય ચ
નમો વીધ્ર્યાય ચાતપ્યાય ચ
નમો મેઘ્યાય ચ વિદ્યુત્યાય ચ
નમો વર્ષ્યાય ચાવર્ષ્યાય ચ ॥ ૩૮॥
નમો વાત્યાય ચ રેષ્મ્યાય ચ
નમો વાસ્તવ્યાય ચ વાસ્તુપાય ચ
નમઃ સોમાય ચ રુદ્રાય ચ
નમસ્તામ્રાય ચારુણાય ચ ॥ ૩૯॥
નમઃ શઙ્ગવે  ચ પશુપતયે ચ
નમ ઉગ્રાય ચ ભીમાય ચ
નમોઽગ્રેવધાય ચ દૂરેવધાય ચ
નમો હન્ત્રે ચ હનીયસે ચ
નમો વૃક્ષેભ્યો હરિકેશેભ્યો નમસ્તારાય ॥ ૪૦॥
નમઃ શમ્ભવાય ચ મયોભવાય ચ
નમઃ શઙ્કરાય ચ મયસ્કરાય ચ
નમઃ શિવાય ચ શિવતરાય ચ ॥ ૪૧॥
નમઃ પાર્યાય ચાવાર્યાય ચ
નમઃ પ્રતરણાય ચોત્તરણાય ચ
નમસ્તીર્થ્યાય ચ કૂલ્યાય ચ
નમઃ શષ્પ્યાય ચ ફેન્યાય ચ ॥ ૪૨॥
નમઃ સિકત્યાય ચ પ્રવાહ્યાય ચ
નમઃ કિꣳશિલાય ચ ક્ષયણાય ચ

નમઃ કપર્દિને   ચ પુલસ્તયે ચ
નમ ઇરિણ્યાય ચ પ્રપથ્યાય ચ ॥ ૪૩॥
નમો વ્રજ્યાય ચ ગોષ્ઠ્યાય ચ
નમસ્તલ્પ્યાય ચ ગેહ્યાય ચ
નમો હૃદય્યાય ચ નિવેષ્પ્યાય ચ
નમઃ કાટ્યાય ચ ગહ્વરેષ્ઠાય ચ ॥ ૪૪॥
નમઃ શુષ્ક્યાય ચ હરિત્યાય ચ
નમઃ પાꣳસવ્યાય ચ રજસ્યાય ચ
નમો લોપ્યાય ચોલપ્યાય ચ
નમ ઊર્વ્યાય ચ સૂર્વ્યાય ચ ॥ ૪૫॥
નમઃ પર્ણાય ચ પર્ણશદાય ચ
નમ ઉદ્ગુરમાણાય ચાભિઘ્નતે ચ
નમ આખિદતે ચ પ્રખિદતે ચ
નમઃ ઇષુકૃદ્ભ્યો ધનુષ્કૃદ્ભ્યશ્ચ વો નમો
નમો વઃ કિરિકેભ્યો દેવાનાꣳ હૃદયેભ્યો નમો
વિચિન્વત્કેભ્યો નમો વિક્ષિણત્કેભ્યો નમ આનિર્હતેભ્યઃ ॥ ૪૬॥
દ્રાપે અન્ધસસ્પતે દરિદ્રં નીલલોહિત ।
આસાં પ્રજાનામેષાં પશૂનાં મા ભેર્મા રોઙ્ભો  ચ નઃ કિઞ્ચનામમત્ ॥ ૪૭॥
ઇમા રુદ્રાય તવસે કપર્દિને   ક્ષયદ્વીરાય પ્રભરામહે મતીઃ ।
યથા શમસદ્દ્વિપદે  ચતુષ્પદે વિશ્વં પુષ્ટં ગ્રામે અસ્મિન્નનાતુરમ્ ॥ ૪૮॥
યા તે રુદ્ર શિવા તનૂઃ શિવા વિશ્વાહા ભેષજી ।
શિવા રુતસ્ય ભેષજી તયા નો મૃડ જીવસે ॥ ૪૯॥
પરિ નો રુદ્રસ્ય હેતિર્વૃણક્તુ પરિ ત્વેષસ્ય દુર્મતિરઘાયોઃ ।
અવ સ્થિરા મઘવદ્ભ્યસ્તનુષ્વ મીઢ્વસ્તોકાય તનયાય મૃડ ॥ ૫૦॥
મીઢુષ્ટમ શિવતમ શિવો નઃ સુમના ભવ ।
પરમે વૃક્ષ આયુધં નિધાય કૃત્તિં   વસાન આચર પિનાકં બિભ્રદાગહિ ॥ ૫૧॥
વિકિરિદ્ર વિલોહિત નમસ્તે અસ્તુ ભગવઃ ।
યાસ્તે સહસ્રꣳ હેતયોઽન્યમસ્મન્નિવપન્તુ તાઃ ॥ ૫૨॥
સહસ્રાણિ સહસ્રશો બાહ્વોસ્તવ હેતયઃ ।

તાસામીશાનો ભગવઃ પરાચીના મુખા કૃધિ  ॥ ૫૩॥
અસંખ્યાતા સહસ્રાણિ યે રુદ્રા અધિ ભૂમ્યામ્ ।
તેષાꣳ સહસ્રયોજનેઽવ ધન્વાનિ તન્મસિ ॥ ૫૪॥
અસ્મિન્મહત્યર્ણવેઽન્તરિક્ષે ભવા અધિ ।
તેષાꣳ સહસ્રયોજનેઽવ ધન્વાનિ તન્મસિ ॥ ૫૫॥
નીલગ્રીવાઃ શિતિકણ્ઠા દિવꣳ રુદ્રા ઉપશ્રિતાઃ ।
તેષાꣳ સહસ્રયોજનેઽવ ધન્વાનિ તન્મસિ ॥ ૫૬॥
નીલગ્રીવાઃ શિતિકણ્ઠાઃ શર્વા અધઃ ક્ષમાચરાઃ ।
તેષાꣳ સહસ્રયોજનેઽવ ધન્વાનિ તન્મસિ ॥ ૫૭॥
યે વૃક્ષેષુ શષ્પિઞ્જરા નીલગ્રીવા વિલોહિતાઃ ।
તેષાꣳ સહસ્રયોજનેઽવ ધન્વાનિ તન્મસિ ॥ ૫૮॥
યે ભૂતાનામધિપતયો વિશિખાસઃ કપર્દિનઃ   ।
તેષાꣳ સહસ્રયોજનેઽવ ધન્વાનિ તન્મસિ ॥ ૫૯॥
યે પથાં પથિરક્ષય ઐલબૃદા આયુર્યુધઃ ।
તેષાꣳ સહસ્રયોજનેઽવ ધન્વાનિ તન્મસિ ॥ ૬૦॥
યે તીર્થાનિ પ્રચરન્તિ સૃકાહસ્તા નિષઙ્ગિણઃ  ।
તેષાꣳ સહસ્રયોજનેઽવ ધન્વાનિ તન્મસિ ॥ ૬૧॥
યેઽન્નેષુ વિવિધ્યન્તિ પાત્રેષુ પિબતો જનાન્ ।
તેષાꣳ સહસ્રયોજનેઽવ ધન્વાનિ તન્મસિ ॥ ૬૨॥
ય એતાવન્તશ્ચ ભૂયાꣳસશ્ચ દિશો રુદ્રા વિતસ્થિરે ।
તેષાꣳ સહસ્રયોજનેઽવ ધન્વાનિ તન્મસિ ॥ ૬૩॥
નમોઽસ્તુ રુદ્રેભ્યો યે દિવિ યેષાં વર્ષમિષવસ્તેભ્યો
દશ પ્રાચીર્દશ દક્ષિણા દશ પ્રતીચીર્દશોદીચીર્દશોર્ધ્વાસ્તેભ્યો
નમો અસ્તુ તે નોઽવન્તુ તે નો મૃડયન્તુ તે યં
દ્વિષ્મો યશ્ચ નો દ્વેષ્ટિ તમેષાં જમ્ભે દધ્મઃ ॥ ૬૪॥
નમોઽસ્તુ રુદ્રેભ્યો યેઽન્તરિક્ષે યેષાં વાત ઇષવસ્તેભ્યો
દશ પ્રાચીર્દશ દક્ષિણા દશ પ્રતીચીર્દશોદીચીર્દશોર્ધ્વાસ્તેભ્યો
નમો અસ્તુ તે નોઽવન્તુ તે નો મૃડયન્તુ તે યં

દ્વિષ્મો યશ્ચ નો દ્વેષ્ટિ તમેષાં જમ્ભે દધ્મઃ ॥ ૬૫॥
નમોઽસ્તુ રુદ્રેભ્યો યે પૃથિવ્યાં યેષામન્નમિષવસ્તેભ્યો
દશ પ્રાચીર્દશ દક્ષિણા દશ પ્રતીચીર્દશોદીચીર્દશોર્ધ્વાસ્તેભ્યો
નમો અસ્તુ તે નોઽવન્તુ તે નો મૃડયન્તુ તે યં
દ્વિષ્મો યશ્ચ નો દ્વેષ્ટિ તમેષાં જમ્ભે દધ્મઃ ॥ ૬૬॥
ઇતિ રુદ્રે પઞ્ચમોઽધ્યાયઃ ॥ ૫॥

અથ ષષ્ઠોઽધ્યાયઃ ।
(મહચ્છિર / સોમસ્તવન / ત્ર્યમ્બક યજનમ્ ।)
હરિઃ ૐ

વયꣳસોમ વ્રતે તવ મનસ્તનૂષુ બિભ્રતઃ ।
પ્રજાવન્તઃ સચેમહિ ॥ ૧॥
એષ તે રુદ્ર ભાગઃ સહ સ્વસ્રાઽમ્બિકયા તં જુષસ્વ  સ્વાહૈષ તે રુદ્ર ભાગ આખુસ્તે પશુઃ ॥ ૨॥
અવ રુદ્રમદીમહ્યવ દેવં ત્ર્યમ્બકમ્ ।
યથા નો વસ્યસસ્કરદ્યથા નઃ શ્રેયસસ્કરદ્યથા નો વ્યવસાયયાત્ ॥ ૩॥
ભેષજમસિ ભેષજં ગવેઽશ્વાય પુરુષાય ભેષજમ્ ।
સુખં મેષાય મેષ્યૈ ॥ ૪॥
ત્ર્યમ્બકં યજામહે સુગન્ધિં  પુષ્ટિવર્ધનમ્ ।
ઉર્વારુકમિવ બન્ધનાન્મૃત્યોર્મુક્ષીય માઽમૃતાત્ ।
ત્ર્યમ્બકં યજામહે સુગન્ધિં  પતિવેદનમ્ ।
ઉર્વારુકમિવ બન્ધનાદિતો મુક્ષીય મામુતઃ ॥ ૫॥
એતત્તે રુદ્રાવસં તેન પરો મૂજવતોઽતીહિ ।
અવતતધન્વા પિનાકાવસઃ કૃત્તિવાસા  અહિꣳસન્નઃ શિવોઽતીહિ ॥ ૬॥
ત્ર્યાયુષં જમદગ્નેઃ કશ્યપસ્ય ત્ર્યાયુષમ્ ।
યદ્દેવેષુ ત્ર્યાયુષં તન્નો અસ્તુ ત્ર્યાયુષમ્ ॥ ૭॥
શિવો નામાસિ સ્વધિતિસ્તે પિતા નમસ્તે અસ્તુ મા મા હિꣳસીઃ ।
નિવર્તયામ્યાયુષેઽન્નાદ્યાય પ્રજનનાય રાયસ્પોષાય સુપ્રજાસ્ત્વાય સુવીર્યાય ॥ ૮॥
ઇતિ રુદ્રે ષષ્ઠોઽધ્યાયઃ ॥ ૬॥

અથ સપ્તમોઽધ્યાયઃ ।
અથ જટાઽધ્યાય ।

હરિઃ ૐ
ઉગ્રશ્ચ ભીમશ્ચ ધ્વાન્તશ્ચ ધુનિશ્ચ ।
સાસહ્વાંશ્ચાભિયુગ્વા ચ વિક્ષિપઃ સ્વાહા ॥ ૧॥
અગ્નિꣳ હૃદયેનાશનિꣳ હૃદયાગ્રેણ પશુપતિં  કૃત્સ્નહૃદયેન  ભવં યક્ના ।
શર્વં મતસ્નાભ્યામીશાનં મન્યુના મહાદેવમન્તઃ પર્શવ્યેનોગ્રં
દેવં વનિષ્ઠુના વસિષ્ઠહનુઃ શિઙ્ગીનિ  કોશ્યાભ્યામ્ ॥ ૨॥
ઉગ્રં લ્લોહિતેન મિત્રꣳ સૌવ્રત્યેન રુદ્રં દૌર્વ્રત્યેનેન્દ્રં પ્રક્રીડેન મરુતો બલેન સાધ્યાન્પ્રમુદા ।
ભવસ્ય કણ્ઠ્યꣳ રુદ્રસ્યાન્તઃ પાર્શ્વ્યં મહાદેવસ્ય યકૃચ્છર્વસ્ય વનિષ્ઠુઃ  પશુપતેઃ પુરીતત્ ॥ ૩॥
લોમભ્યઃ સ્વાહા લોમભ્યઃ સ્વાહા ત્વચે સ્વાહા ત્વચે સ્વાહા
લોહિતાય સ્વાહા લોહિતાય સ્વાહા મેદોભ્યઃ સ્વાહા મેદોભ્યઃ સ્વાહા ।
માꣳસેભ્યઃ સ્વાહા માꣳસેભ્યઃ સ્વાહા સ્નાવભ્યઃ સ્વાહા સ્નાવભ્યઃ સ્વાહા
અસ્થભ્યઃ સ્વાહા અસ્થભ્યઃ સ્વાહા મજ્જભ્યઃ સ્વાહા મજ્જભ્યઃ સ્વાહા ।
રેતસે સ્વાહા પાયવે સ્વાહા ॥ ૪॥
આયાસાય સ્વાહા પ્રાયાસાય સ્વાહા સંયાસાય સ્વાહા વિયાસાય સ્વાહોદ્યાસાય સ્વાહા ।
શુચે સ્વાહા શોચતે સ્વાહા શોચમાનાય સ્વાહા શોકાય સ્વાહા ॥ ૫॥
તપસે સ્વાહા તપ્યતે સ્વાહા તપ્યમાનાય સ્વાહા તપ્તાય સ્વાહા ઘર્માય સ્વાહા ।
નિષ્કૃત્યૈ સ્વાહા પ્રાયશ્ચિત્ત્યૈ સ્વાહા ભેષજાય સ્વાહા ॥ ૬॥
યમાય સ્વાહાન્તકાય સ્વાહા મૃત્યવે સ્વાહા બ્રહ્મણે સ્વાહા બ્રહ્મહત્યાયૈ સ્વાહા ।
વિશ્વેભ્યો દેવેભ્યઃ સ્વાહા દ્યાવાપૃથિવીભ્યાꣳ સ્વાહા ॥ ૭॥
ઇતિ રુદ્રે સપ્તમોઽધ્યાયઃ ॥ ૭॥

અથ અષ્ટમોઽધ્યાયઃ ।
(ચમકપ્રશ્નઃ ।)
હરિઃ ૐ

વાજશ્ચ મે પ્રસવશ્ચ મે પ્રયતિશ્ચ મે પ્રસિતિશ્ચ મે

ધીતિશ્ચ મે ક્રતુશ્ચ મે સ્વરશ્ચ મે શ્લોકશ્ચ મે
શ્રવશ્ચ મે શ્રુતિશ્ચ મે જ્યોતિશ્ચ મે સ્વશ્ચ મે
યજ્ઞેન કલ્પન્તામ્ ॥ ૧॥
પ્રાણશ્ચ મેઽપાનશ્ચ મે વ્યાનશ્ચ મેઽસુશ્ચ મે
ચિત્તં ચ મ આધીતં ચ મે વાક્ ચ મે મનશ્ચ મે
ચક્ષુશ્ચ મે શ્રોત્રં ચ મે દક્ષશ્ચ મે બલં ચ મે
યજ્ઞેન કલ્પન્તામ્ ॥ ૨॥
ઓજશ્ચ મે સહશ્ચ મ આત્મા ચ મે તનૂશ્ચ મે
શર્મ ચ મે વર્મ ચ મેઽઙ્ગાનિ  ચ મેઽસ્થીનિ ચ મે
પરૂꣳષિ ચ મે શરીરાણિ ચ મ આયુશ્ચ મે જરા ચ મે
યજ્ઞેન કલ્પન્તામ્ ॥ ૩॥
જ્યૈષ્ઠ્યં ચ મ આધિપત્યં ચ મે મન્યુશ્ચ મે ભામશ્ચ મેઽમશ્ચ મેઽમ્ભશ્ચ મે
જેમા ચ મે મહિમા ચ મે વરિમા ચ મે પ્રથિમા ચ મે
વર્ષિમા   ચ મે દ્રાઘિમા ચ મે વૃદ્ધં ચ મે વૃદ્ધિશ્ચ મે
યજ્ઞેન કલ્પન્તામ્ ॥ ૪॥
સત્યં ચ મે શ્રદ્ધા ચ મે જગચ્ચ મે ધનં ચ મે
વિશ્વં ચ મે મહશ્ચ મે ક્રીડા ચ મે મોદશ્ચ મે
જાતં ચ મે જનિષ્યમાણં ચ મે સૂક્તં ચ મે સુકૃતં ચ મે
યજ્ઞેન કલ્પન્તામ્ ॥ ૫॥
ઋતં ચ મેઽમૃતં ચ મેઽયક્ષ્મં ચ મેઽનામયચ્ચ મે
જીવાતુશ્ચ મે દીર્ઘાયુત્વં ચ મેઽનમિત્રં ચ મેઽભયં ચ મે
સુખં ચ મે શયનં ચ મે સૂષાશ્ચ મે સુદિનં ચ મે
યજ્ઞેન કલ્પન્તામ્ ॥ ૬॥
યન્તા ચ મે ધર્તા ચ મે ક્ષેમશ્ચ મે ધૃતિશ્ચ મે
વિશ્વં ચ મે મહશ્ચ મે સંવિચ્ચ મે જ્ઞાત્રં ચ મે
સૂશ્ચ મે પ્રસૂશચ મે સીરં ચ મે લયશ્ચ મે
યજ્ઞેન કલ્પન્તામ્ ॥ ૭॥
શં ચ મે મયશ્ચ મે પ્રિયં ચ મેઽનુકામશ્ચ મે
કામશ્ચ મે સૌમનસશ્ચ મે ભગશ્ચ મે દ્રવિણં ચ મે
ભદ્રં ચ મે શ્રેયશ્ચ મે વસીયશ્ચ મે યશશ્ચ મે

યજ્ઞેન કલ્પન્તામ્ ॥ ૮॥
ઊર્ક્ચ મે સૂનૃતા ચ મે પયશ્ચ મે રસશ્ચ મે
ઘૃતં ચ મે મધુ ચ મે સગ્ધિશ્ચ મે સપીતિશ્ચ મે
કૃષિશ્ચ  મે વૃષ્ટિશ્ચ મે જૈત્રં ચ મ ઔદ્ભિદ્યં ચ મે
યજ્ઞેન કલ્પન્તામ્ ॥ ૯॥
રયિશ્ચ મે રાયશ્ચ મે પુષ્ટં ચ મે પુષ્ટિશ્ચ મે
વિભુ ચ મે પ્રભુ ચ મે પૂર્ણં ચ મે પૂર્ણતરં ચ મે
કુયવં ચ મેઽક્ષિતં ચ મેઽન્નં ચ મેઽક્ષુચ્ચ મે
યજ્ઞેન કલ્પન્તામ્ ॥ ૧૦॥
વિત્તં ચ મે વેદ્યં ચ મે ભૂતં ચ મે ભવિષ્યચ્ચ મે
સુગં ચ મે સુપથ્યં ચ મ ઋદ્ધં ચ મ ઋદ્ધિશ્ચ મે
ક્લૃપ્તં ચ મે ક્લૃપ્તિશ્ચ મે મતિશ્ચ મે સુમતિશ્ચ મે
યજ્ઞેન કલ્પન્તામ્ ॥ ૧૧॥
વ્રીહયશ્ચ મે યવાશ્ચ મે માષાશ્ચ મે તિલાશ્ચ મે
મુદ્રાશ્ચ મે ખલ્વાશ્ચ મે પ્રિયઙ્ગવશ્ચ  મેઽણવશ્ચ મે
શ્યામાકાશ્ચ મે નીવારાશ્ચ મે ગોધૂમાશ્ચ મે મસૂરાશ્ચ મે
યજ્ઞેન કલ્પન્તામ્ ॥ ૧૨॥
અશ્મા ચ મે મૃત્તિકા ચ મે ગિરયશ્ચ મે પર્વતાશ્ચ મે
સિકતાશ્ચ મે વનસ્પતયશ્ચ મે હિરણ્યં ચ મેઽયશ્ચ મે
શ્યામં ચ મે લોહં ચ મે સીસં ચ મે ત્રપુ ચ મે
યજ્ઞેન કલ્પન્તામ્ ॥ ૧૩॥
અગ્નિશ્ચ મ આપશ્ચ મે વીરુધશ્ચ મ ઓષધયશ્ચ મે
કૃષ્ટપચ્યાશ્ચ મેઽકૃષ્ટપચ્યાશ્ચ મે ગ્રામ્યાશ્ચ મે પશવ આરણ્યાશ્ચ મે
વિત્તં ચ મે વિત્તિશ્ચ મે ભૂતં ચ મે ભૂતિશ્ચ મે
યજ્ઞેન કલ્પન્તામ્ ॥ ૧૪॥
વસુ ચ મે વસતિશ્ચ મે કર્મ ચ મે
શક્તિશ્ચ મેઽર્થશ્ચ મ એમશ્ચ મ ઇત્યા ચ મે ગતિશ્ચ મે
યજ્ઞેન કલ્પન્તામ્ ॥ ૧૫॥
અગ્નિશ્ચ મ ઇન્દ્રશ્ચ મે સોમશ્ચ મ ઇન્દ્રશ્ચ મે

સવિતા ચ મ ઇન્દ્રશ્ચ મે સરસ્વતી ચ મ ઇન્દ્રશ્ચ મે
પૂષા ચ મ ઇન્દ્રશ્ચ મે બૃહસ્પતિશ્ચ મ ઇન્દ્રશ્ચ મે
યજ્ઞેન કલ્પન્તામ્ ॥ ૧૬॥
મિત્રશ્ચ મ ઇન્દ્રશ્ચ મે વરુણશ્ચ મ ઇન્દ્રશ્ચ મે
ધાતા ચ મ ઇન્દ્રશ્ચ મે ત્વષ્ટા ચ મ ઇન્દ્રશ્ચ મે
મરુતશ્ચ મ ઇન્દ્રશ્ચ મે વિશ્વે ચ મે દેવા ઇન્દ્રશ્ચ મે
યજ્ઞેન કલ્પન્તામ્ ॥ ૧૭॥
પૃથિવી ચ મ ઇન્દ્રશ્ચ મેઽન્તરિક્ષં ચ મ ઇન્દ્રશ્ચ મે
દ્યૌશ્ચ મ ઇન્દ્રશ્ચ મે સમાશ્ચ મ ઇન્દ્રશ્ચ મે
નક્ષત્રાણિ ચ મ ઇન્દ્રશ્ચ મે દિશશ્ચ મ ઇન્દ્રશ્ચ મે
યજ્ઞેન કલ્પન્તામ્ ॥ ૧૮॥
અꣳશુશ્ચ મે રશ્મિશ્ચ મેઽદાભ્યશ્ચ મેઽધિપતિશ્ચ મ ઉપાꣳશુશ્ચ મેઽન્તર્યામશ્ચ મ ઐન્દ્રવાયવશ્ચ મે
મૈત્રાવરુણશ્ચ મ આશ્વિનશ્ચ મે પ્રતિપ્રસ્થાનશ્ચ મે શુક્રશ્ચ મે મન્થી ચ મે
યજ્ઞેન કલ્પન્તામ્ ॥ ૧૯॥
આગ્રયાણશ્ચ મે વૈશ્વદેવશ્ચ મે ધ્રુવશ્ચ મે
વૈશ્વાનરશ્ચ મ ઐન્દ્રાગ્નશ્ચ મે
મહાવૈશ્વદેશ્ચ મે મરુત્વતીયાશ્ચ મે નિષ્કેવલ્યશ્ચ મે
સાવિત્રશ્ચ મે સારસ્વતશ્ચ મે પાત્નીવતશ્ચ મે હારિયોજનશ્ચ મે
યજ્ઞેન કલ્પન્તામ્ ॥ ૨૦॥
સ્રુચશ્ચ મે ચમસાશ્ચ મે વાયવ્યાનિ ચ મે દ્રોણકલશશ્ચ મે
ગ્રાવાણશ્ચ મેઽધિષવણે ચ મે પૂતભૃચ્ચ મ આધવનીયશ્ચ મે
વેદિશ્ચ મે બર્હિશ્ચ   મેઽવભૃતશ્ચ મે સ્વગાકારશ્ચ મે
યજ્ઞેન કલ્પન્તામ્ ॥ ૨૧॥
અગ્નિશ્ચ મે ઘર્મશ્ચ મેઽર્કશ્ચ મે સૂર્યશ્ચ મે
પ્રાણશ્ચ મેઽશ્વમેધશ્ચ મે પૃથિવી ચ મેઽદિતિશ્ચ મે
દિતિશ્ચ મે દ્યૌશ્ચ મેઽઙ્ગુલય : શક્વરયો દિશશ્ચ મે
યજ્ઞેન કલ્પન્તામ્ ॥ ૨૨॥
વ્રતં ચ મ ઋતવશ્ચ મે તપશ્ચ મે સંવત્સરશ્ચ મે
અહોરાત્રે ઊર્વષ્ઠીવે બૃહદ્રથન્તરે ચ મે
યજ્ઞેન કલ્પન્તામ્ ॥ ૨૩॥

એકા ચ મે તિસ્રશ્ચ મે તિસ્રશ્ચ મે પઞ્ચ ચ મે પઞ્ચ ચ મે
સપ્ત ચ મે સપ્ત ચ મે નવ ચ મે નવ ચ મ એકાદશ ચ મ એકાદશ ચ મે
ત્રયોદશ ચ મે ત્રયોદશ ચ મે પઞ્ચદશ ચ મે પઞ્ચદશ ચ મે સપ્તદશ ચ મે સપ્તદશ ચ મે
નવદશ ચ મે નવદશ ચ મ એકવિꣳશતિશ્ચ મ એકવિꣳશતિશ્ચ મે ત્રયોવિꣳશતિશ્ચ મે ત્રયોવિꣳશતિશ્ચ મે
પઞ્ચવિꣳશતિશ્ચ મે પઞ્ચવિꣳશતિશ્ચ મે સપ્તવિꣳશતિશ્ચ મે પ્તવિꣳશતિશ્ચ મે
નવવિꣳશતિશ્ચ મે નવવિꣳશતિશ્ચ મ એકત્રિꣳશચ્ચ મ એકત્રિꣳશચ્ચ મે ત્રયસ્ત્રિꣳશચ્ચ મે
યજ્ઞેન કલ્પન્તામ્ ॥ ૨૪॥
ચતસ્રશ્ચ મેઽષ્ટૌ ચ મેઽષ્ટૌ ચ મે દ્વાદશ ચ મે દ્વાદશ ચ મે
ષોડશ ચ મે ષોડશ ચ મે વિꣳશતિશ્ચ મે વિꣳશતિશ્ચ મે
ચતુર્વિ ꣳશતિશ્ચ મે ચતુર્વિ ꣳશતિશ્ચ મેઽષ્ટાવિꣳશતિશ્ચ મેઽષ્ટાવિꣳશતિશ્ચ મે
દ્વાત્રિꣳશચ્ચ મે દ્વાત્રિꣳશચ્ચ મે ષટ્ત્રિ ꣳશચ્ચ મે ષટ્ત્રિ ꣳશચ્ચ મે
ચત્વારિꣳશચ્ચ મે ચત્વારિꣳશચ્ચ મે ચતુશ્ચત્વારિꣳશચ્ચ મે ચતુશ્ચત્વારિꣳશચ્ચ મેઽષ્ટાચત્વારિꣳશચ્ચ મે
યજ્ઞેન કલ્પન્તામ્ ॥ ૨૫॥
ત્ર્યવિશ્ચ મે ત્ર્યવી ચ મે દિત્યવાટ્ ચ મે દિત્યૌહી ચ મે
પઞ્ચાવિશ્ચ મે પઞ્ચાવી ચ મે ત્રિવત્સશ્ચ મે ત્રિવત્સા ચ મે
તુર્યવાટ્ ચ મે તુર્યૌહી ચ મે
યજ્ઞેન કલ્પન્તામ્ ॥ ૨૬॥
પષ્ઠવાટ્ ચ મે પષ્ઠૌહી ચ મ ઉક્ષા ચ મે વશા ચ મ ઋષભશ્ચ મે
વેહચ્ચ મેઽનડ્વાંશ્ચ મે ધેનુશ્ચ મે
યજ્ઞેન કલ્પન્તામ્ ॥ ૨૭॥
વાજાય સ્વાહા પ્રસવાય સ્વાહાઽપિજાય સ્વાહા ક્રતવે સ્વાહા વસવે સ્વાહાઽહર્પતયે સ્વાહાહ્ને
મુગ્ધાય સ્વાહા મુગ્ધાય વૈનꣳશિનાય સ્વાહા વિનશિન આન્ત્યાયનાય સ્વાહાન્ત્યાય
ભૌવનાય સ્વાહા ભુવનસ્ય પતયે સ્વાહાધિપતયે સ્વાહા પ્રજાપતયે સ્વાહા ।
ઇયં તે રાણ્મિત્રાય યન્તાઽસિ યમન ઊર્જે ત્વા વૃષ્ટ્યૈ ત્વા પ્રજાનાં ત્વાધિપત્યાય ॥ ૨૮॥
આયુર્યજ્ઞેન કલ્પતાં પ્રાણો યજ્ઞેન કલ્પતાં ચક્ષુર્યજ્ઞેન કલ્પતાꣳશ્રોત્રં યજ્ઞેન કલ્પતાં
વાગ્યજ્ઞેન કલ્પતાં મનો યજ્ઞેન કલ્પતામાત્મા યજ્ઞેન કલ્પતાં બ્રહ્મા યજ્ઞેન કલ્પતાં
જ્યોતિર્યજ્ઞેન કલ્પતાં સ્વર્યજ્ઞેન કલ્પતાં પૃષ્ઠં યજ્ઞેન કલ્પતાં યજ્ઞો યજ્ઞેન કલ્પતામ્ ।
સ્તોમશ્ચ યજુશ્ચ ઋક્ ચ સામ ચ બૃહચ્ચ રથન્તરં ચ ।
સ્વર્દેવા અગન્મામૃતા અભૂમ પ્રજાપતેઃ પ્રજા અભૂમ વેટ્ સ્વાહા ॥ ૨૯॥

ઇતિ રુદ્રેઽષ્ટમોઽધ્યાયઃ ॥ ૮॥

અથ શાન્ત્યધ્યાયઃ ।
હરિઃ ૐ

ઋચં વાચં પ્રપદ્યે મનો યજુઃ  પ્રપદ્યે સામ પ્રાણં પ્રપદ્યે ચક્ષુઃ શ્રોત્રં પ્રપદ્યે ।
વાગોજઃ સહૌજો મયિ પ્રાણાપાનૌ ॥ ૧॥
યન્મે છિદ્રં ચક્ષુષો હૃદયસ્ય મનસો વાતિતૃણ્ણં બૃહસ્પતિર્મે તદ્દધાતુ ।
શં નો ભવતુ ભુવનસ્ય યસ્પતિઃ ॥ ૨॥
ભૂર્ભુવઃ સ્વઃ તત્સવિતુર્વરેણ્યં ભર્ગો દેવસ્ય ધીમહિ ।
ધિયો યો નઃ પ્રચોદયાત્ ॥ ૩॥
કયા નશ્ચિત્ર આભુવદૂતી સદાવૃધઃ સખા ।
કયા શચિષ્ઠયા વૃતા ॥ ૪॥
કસ્ત્વા સત્યો મદાનાં મꣳહિષ્ઠો મત્સદન્ધસઃ ।
દૃઢા ચિદારુજે વસુ ॥ ૫॥
અભી ષુ ણઃ સખીનામવિતા જરિતૄણામ્ ।
શતં ભવાસ્યૂતિભિઃ ॥ ૬॥
કયા ત્વં ન ઊત્યાભિ પ્રમન્દસે વૃષન્ ।
કયા સ્તોતૃભ્ય આભર ॥ ૭॥
ઇન્દ્રો વિશ્વસ્ય રાજતિ ।
શં નો અસ્તુ દ્વિપદે શં ચતુષ્પદે ॥ ૮॥
શં નો મિત્ર: શં વરુણઃ શં નો ભવત્વર્યમા ।
શં ન ઇન્દ્રો બૃહસ્પતિઃ શં નો વિષ્ણુરુરુક્રમઃ ॥ ૯॥
શં નો વાતઃ પવતાꣳ શં નસ્તપતુ સૂર્યઃ ।
શં નઃ કનિક્રદદ્દેવઃ પર્જન્યો અભિવર્ષતુ ॥ ૧૦॥
અહાનિ શં ભવન્તુ નઃ શꣳ રાત્રીઃ પ્રતિધીયતામ્ ।
શં ન ઇન્દ્રાગ્ની ભવતામવોભિઃ શં ન ઇન્દ્રાવરુણા રાતહવ્યા ।
શં ન ઇન્દ્રાપૂષણા વાજસાતૌ શમિન્દ્રાસોમા સુવિતાય શં યોઃ ॥ ૧૧॥
શં નો દેવીરભિષ્ટય આપો ભવન્તુ પીતયે ।

શં યોરભિસ્રવન્તુ નઃ ॥ ૧૨॥
સ્યોના પૃથિવિ નો ભવાનૃક્ષરા નિવેશની ।
યચ્છા નઃ શર્મ સપ્રથાઃ ॥ ૧૩॥
આપો હિ ષ્ઠા મયોભુવસ્તા ન ઊર્જે દધાતન ।
મહે રણાય ચક્ષસે ॥ ૧૪॥
યો વઃ શિવતમો રસસ્તસ્ય ભાજયતેહ નઃ ।
ઉશતીરિવ માતરઃ ॥ ૧૫॥
તસ્મા અરં ગમામ વો યસ્ય ક્ષયાય જિન્વથ ।
આપો જનયથા ચ નઃ ॥ ૧૬॥
દ્યૌ: શાન્તિરન્તરિક્ષꣳ શાન્તિઃ પૃથિવી શાન્તિરાપઃ શાન્તિરોષધયઃ શાન્તિઃ ।
વનસ્પતયઃ શાન્તિર્વિશ્વે   દેવાઃ શાન્તિર્બ્રહ્મ શાન્તિઃ સર્વꣳ શાન્તિઃ
શાન્તિરેવ શાન્તિઃ સા મા શાન્તિરેધિ ॥ ૧૭॥
દૃતે દૃꣳહ મા મિત્રસ્ય મા ચક્ષુષા સર્વાણિ ભૂતાનિ સમીક્ષન્તામ્ ।
મિત્રસ્યાહં ચક્ષુષા સર્વાણિ ભૂતાનિ સમીક્ષે ।
મિત્રસ્ય ચક્ષુષા સમીક્ષામહે ॥ ૧૮॥
દૃતે દૃꣳહ મા મિત્રસ્ય મા ચક્ષુષા સર્વાણિ ભૂતાનિ સમીક્ષન્તામ્ ।
જ્યોક્તે સન્દૃશિ જીવ્યાસં જ્યોક્તે સન્દૃશિ જીવ્યાસમ્ ॥ ૧૯॥
નમસ્તે હરસે શોચિષે નમસ્તે અસ્ત્વર્ચિષે   ।
અન્યાઁસ્તે અસ્મત્તપન્તુ હેતયઃ પાવકો અસ્મભ્યꣳ શિવો ભવ ॥ ૨૦॥
નમસ્તે અસ્તુ વિદ્યુતે નમસ્તે સ્તનયિત્નવે ।
નમસ્તે ભગવન્નસ્તુ યતઃ સ્વઃ સમીહસે ॥ ૨૧॥
યતો યતઃ સમીહસે તતો નો અભયં કુરુ ।
શં નઃ કુરુ પ્રજાભ્યોઽભયં નઃ પશુભ્યઃ ॥ ૨૨॥
સુમિત્રિયા ન આપ ઓષધયઃ સન્તુ દુર્મિત્રિયાસ્તસ્મૈ   સન્તુયોઽસ્માન્ દ્વેષ્ટિ યં ચ વયં દ્વિષ્મઃ ॥ ૨૩॥
તચ્ચક્ષુર્દેવહિતં પુરસ્તાચ્છુક્રમુચ્ચરત્  ।
પશ્યેમ શરદઃ શતં જીવેમ શરદઃ શતꣳ શ‍ૃણુયામ શરદઃ શતં
પ્રબ્રવામ શરદઃ શતમદીનાઃ સ્યામ શરદઃ શતં ભૂયશ્ચ શરદઃ શતાત્ ॥ ૨૪॥
ઇતિ રુદ્રે શાન્ત્યધ્યાયઃ ॥ ૯॥

અથ સ્વસ્તિપ્રાર્થનામન્ત્રઃ ।
હરિઃ ૐ

ૐ
સ્વસ્તિ ન ઇન્દ્રો વૃદ્ધશ્રવાઃ ।
સ્વસ્તિ નઃ પૂષા વિશ્વવેદાઃ ।
સ્વસ્તિ નસ્તાર્ક્ષ્યો અરિષ્ટનેમિઃ ।
સ્વસ્તિ નો બૃહસ્પતિર્દધાતુ ॥ ૧॥
ૐ
પયઃ પૃથિવ્યાં પય ઓષધીષુ પયો દિવ્યન્તરિક્ષે પયો ધાઃ ।
પયસ્વતીઃ પ્રદિશઃ સન્તુ મહ્યમ્ ॥ ૨॥
ૐ
વિષ્ણો રરાટમસિ વિષ્ણોઃ શ્નપ્ત્રે સ્થો વિષ્ણોઃ સ્યૂરસિ વિષ્ણોર્ધ્રુવોઽસિ ।
વૈષ્ણવમસિ વિષ્ણવે ત્વા ॥ ૩॥
ૐ
અગ્નિર્દેવતા વાતો દેવતા સૂર્યો દેવતા ચન્દ્રમા દેવતા વસવો દેવતા
રુદ્રા દેવતાદિત્યા દેવતા મરુતો દેવતા વિશ્વેદેવા દેવતા
બૃહસ્પતિર્દેવતેન્દ્રો દેવતા વરુણો દેવતા ॥ ૪॥
ૐ
સદ્યોજાતં પ્રપદ્યામિ સદ્યોજાતાય વૈ નમો નમઃ ।
ભવે ભવે નાતિભવે ભવસ્વ મામ્ ।
ભવોદ્ભવાય નમઃ ॥ ૫॥
વામદેવાય નમો જ્યેષ્ઠાય નમઃ શ્રેષ્ઠાય નમો રુદ્રાય નમઃ
કાલાય નમઃ કલવિકરણાય નમો બલવિકરણાય નમો
બલાય નમો બલપ્રમથનાય નમઃ સર્વભૂતદમનાય નમો
મનોન્મનાય નમઃ ॥ ૬॥
અઘોરેભ્યોઽથ ઘોરેભ્યો ઘોરઘોરતરેભ્યઃ ।
સર્વેભ્યઃ સર્વ શર્વેભ્યો નમસ્તેઽસ્તુ રુદ્રરૂપેભ્યઃ ॥ ૭॥

(સર્વતઃ શર્વ સર્વેભ્યો)
તત્પુરુષાય વિદ્મહે મહાદેવાય ધીમહિ ।
તન્નો રુદ્રઃ પ્રચોદયાત્ ॥ ૮॥
ઈશાનસ્સર્વવિદ્યાનામીશ્વરઃ સર્વભૂતાનામ્ ।
બ્રહ્માધિપતિર્બ્રહ્મણોઽધિપતિર્બ્રહ્મા શિવો મેઽસ્તુ સદાશિવોમ્ ॥ ૯॥
ૐ
શિવો નામાસિ સ્વધિતિસ્તે પિતા નમસ્તે અસ્તુ મા મા હિꣳસીઃ ।
નિવર્તયામ્યાયુષેઽન્નાદ્યાય પ્રજનનાય રાયસ્પોષાય સુપ્રજાસ્ત્વાય સુવીર્યાય ॥ ૧૦॥
ૐ
વિશ્વાનિ દેવ સવિતર્દુરિતાનિ પરાસુવ ।
યદ્ભદ્રં તન્ન આસુવ ॥ ૧૧॥
ૐ
દ્યૌઃ શાન્તિરન્તરિક્ષꣳ શાન્તિઃ પૃથિવી શાન્તિરાપઃ શાન્તિરોષધયઃ શાન્તિઃ ।
વનસ્પતયઃ શાન્તિર્વિશ્વેદેવાઃ   શાન્તિર્બ્રહ્મ શાન્તિઃ સર્વꣳ શાન્તિઃ શાન્તિરેવ શાન્તિઃ સા મા શાન્તિરેધિ ॥ ૧૨॥
ૐ
સર્વેષાં વા એષ વેદાનાꣳરસો યત્સામઃ ।
સર્વેષામેવૈનમેતદ્ વેદાનાꣳ રસેનાભિષિઞ્ચતિ ॥ ૧૩॥
ૐ
શાન્તિઃ શાન્તિઃ શાન્તિઃ ॥
અનેન શ્રી રુદ્રાભિષેકકર્મણા શ્રી ભવાનીશઙ્કર મહારુદ્રાઃ પ્રીયતાં ન મમ ।
ઇતિ શ્રીશુક્લયજુર્વેદીય રુદ્રાષ્ટાધ્યાયી સમાપ્તા ।
॥ ૐ સામ્બ સદાશિવાર્પણમસ્તુ ॥

Known also as Rudri path

NB:

The compiled text of ‘Shukla Yajurvediya

Rudrashtadhyayi’ can mainly be found in the

ShuklaYajurveda–Vajasaneyi–Madhyandina–Samhita (SY-V-M-S),

with exceptions for a few shlokas.

Consult other version with Vedic Accents/Svara.

The names pertaining to Suktam-s are mentioned only for

persuasion of related searches.

The recitation of Rudrashtadhyayi is often preceded by various

(other) shlokas. It has also been noticed that there are some

differences in number of shlokas that are read/avoided for

certain chapters. Readers are advised to consult field experts

in that matter and/or make their own searches and conclusions.

